МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРОО, ЭДИЙН ЗАСГИЙН БАЙНГЫН ХОРООНЫ 
11 ДУГААР САРЫН 22-НЫ ӨДӨР /БААСАН ГАРАГ/-ИЙН 

ХАМТАРСАН ХУРАЛДААНЫ ТОВЬЁГ

	№
	Баримтын агуулга
	Хуудас

	1.
	Хуралдааны товч тэмдэглэл:  
	1-4

	2
	Хуралдааны дэлгэрэнгүй тэмдэглэл
	5-16

	
	1.Ашигт малтмалын тухай хуульд нэмэлт, өөрчлөлт оруулах тухай, Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд /Үндсэн хуулийн цэцийн 2019 оны 04 дүгээр тогтоолтой холбогдуулан үргэлжилнэ/
	5-16


Монгол Улсын Их Хурлын 2019 оны намрын ээлжит чуулганы

Төсвийн байнгын хороо, Эдийн засгийн байнгын хорооны

 11 дүгээр сарын 22-ны өдөр /Баасан гараг/-ийн хамтарсан

хуралдааны товч тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 35 гишүүнээс 18 гишүүн ирж, 51.4 хувийн ирцтэйгээр хуралдаан 11 цаг 15 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Ж.Батзандан, Г.Тэмүүлэн, Ч.Улаан, С.Эрдэнэ, Ж.Ганбаатар, Д.Дамба-Очир, Д.Эрдэнэбат;


Эмнэлгийн чөлөөтэй: Ц.Гарамжав;



Тасалсан: Б.Наранхүү.

Нэг.Ашигт малтмалын тухай хуульд нэмэлт, өөрчлөлт оруулах тухай, Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүд /Үндсэн хуулийн цэцийн 2019 оны 04 дүгээр тогтоолтой холбогдуулан, үргэлжлэл/
Хэлэлцэж буй асуудалтай холбогдуулан Уул уурхай, хүнд үйлдвэрийн яамны Уул уурхайн бодлогын газрын дарга Б.Дэлгэржаргал, мөн яамны Геологийн бодлогын газрын дарга Б.Мөнхтөр, мэргэжилтэн Г.Намчинсүрэн, Хуулийн хэлтсийн дарга Д.Лхамжав, Сангийн яамны Хууль, эрх зүйн газрын дарга З.Энхболд, мөн яамны Төсвийн бодлого, төлөвлөлтийн газрын Төсвийн орлогын хэлтсийн дарга Б.Тэлмүүн, мэргэжилтэн Л.Ичинноров, Татварын ерөнхий газрын Хуулийн хэрэгжилтийг зохицуулах газрын дарга Д.Мөнхтамир, мөн газрын Татварын удирдлага, хамтын ажиллагааны газрын дарга Б.Энхжавхлан, Татварын орлогын газрын дарга Д.Цогтжаргал, татварын улсын байцаагч Б.Болд нар оролцов.
Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, С.Доржханд, Ё.Энхсайхан, референт С.Дунжидмаа, Г.Нарантуяа, Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав.
Хууль санаачлагчийн илтгэлийг Улсын Их Хурлын гишүүн Б.Баттөмөр танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Я.Содбаатар, Ч.Хүрэлбаатар, Ш.Раднаасэд, Д.Оюунхорол, М.Оюунчимэг нарын тавьсан асуултад Сангийн сайд Ч.Хүрэлбаатар, Байнгын хорооны дарга Б.Чойжилсүрэн нар хариулж, тайлбар хийв.
Ашигт малтмалын тухай хуульд нэмэлт, өөрчлөлт оруулах тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн гаргасан зарчмын зөрүүтэй саналын томьёоллоор санал хураалт явуулав.

Б.Чойжилсүрэн:1.Улсын Их Хурлын гишүүн Б.Чойжилсүрэнгийн гаргасан, Төслийн 1 дүгээр зүйлд доор дурдсан агуулгатай дараах хэсэг нэмэх:
“3/47 дугаар зүйлийн 47.61 дэх хэсэг:
47.61.Ашигт малтмалын тусгай зөвшөөрөл эзэмшигч болон ашигт малтмал дамжуулан борлуулсан этгээд ашигт малтмал худалдсан, худалдахаар ачуулсан тухай бүр татварын хууль тогтоомжид заасан төлбөрийн баримт үйлдэх бөгөөд уг төлбөрийн баримтад ашигт малтмалын нэр төрөл, ангилал, тоо хэмжээ, борлуулалтын үнэлгээ, ногдуулсан ашигт малтмалын нөөц ашигласны төлбөрийн днг тусгасан байна.” гэсэн саналыг дэмжье гэсэн санал хураалт явуулъя.
Зөвшөөрсөн:
16

Татгалзсан:

  5

Бүгд:


21

76.2 хувийн саналаар дэмжигдлээ.

2.Төслийн 1 дүгээр зүйлд доор дурдсан агуулгатай дараах хэсэг нэмэх:
“4/47 дугаар зүйлийн 47.111 дэх хэсэг:

47.111.Ашигт малтмалын тусгай зөвшөөрөл эзэмшдэггүй этгээдээс ашигт малтмал худалдан авсан энэ хуулийн 47.1.3-д зааснаас бусад төлбөр төлөгч нь худалдсан авсан ашигт малтмалд ногдох ашигт малтмалын нөөц ашигласны төлбөрийг суутган авах бөгөөд 47.10, 47.11-д заасны дагуу тайлагнаж төсөвт төлнө.” гэсэн саналыг дэмжье гэсэн санал хураалт явуулъя.
Зөвшөөрсөн:
20

Татгалзсан:

  2

Бүгд:


22

90.9 хувийн саналаар дэмжигдлээ.

3.Төслийн 4 дүгээр зүйлийн “”47.6 дахь хэсгийн “47.3.1, 47.3.2, 47.4, 47.5-д” гэснийг “47.11, 47.2, 47.3, 47.5, 47.51, 47.7-д” гэж” гэснийг хасаж, хуулийн 47 дугаар зүйлийн 47.6 дахь хэсгийг доор дурдсанаар өөрчлөн найруулах:
“47.6.Ашигт малтмалын нөөц ашигласны төлбөрийн хувийг тооцох, төлбөр ногдуулах, тайлагнах, төлөх журмыг Засгийн газар батална.” гэсэн саналыг дэмжье гэсэн санал хураалт явуулъя.

Зөвшөөрсөн:
20

Татгалзсан:

  2

Бүгд:


22

90.9 хувийн саналаар дэмжигдлээ.

4.Төслийн 3 дугаар зүйлийн 3 дахь заалт буюу 47.7 дахь хэсгийн “хувь хэмжээнээс хамаарч” гэсний дараа “энэ хуулийн 47.61-д заасан төлбөрийн баримт болон 47.111-д заасны дагуу суутган ногдуулсан тайланг үндэслэн” гэж нэмэх гэсэн саналыг дэмжье гэсэн санал хураалт явуулъя. 
Зөвшөөрсөн:
21

Татгалзсан:

  2

Бүгд:


23

91.3 хувийн саналаар дэмжигдлээ.

5. Төслийн 6 дугаар зүйлийг доор дурдсанаар өөрчлөх:

“6 дугаар зүйл. Энэ хуулийг 2019 оны 11 дүгээр сарын 25-ны өдрөөс эхлэн дагаж мөрдөнө.” гэсэн саналыг дэмжье гэсэн санал хураалт явуулъя.
Зөвшөөрсөн:
20

Татгалзсан:

  3

Бүгд:


23

87.0 хувийн саналаар дэмжигдлээ.

Дээрх саналтай холбогдуулан Улсын Их Хурлын гишүүн Ж.Бат-Эрдэнийн тавьсан асуултад Байнгын хорооны дарга Б.Чойжилсүрэн хариулж, тайлбар хэлэв.

Б.Чойжилсүрэн: Ашигт малтмалын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь баталъя гэсэн саналыг дэмжье гэсэн санал хураалт явуулъя.

Зөвшөөрсөн:
19

Татгалзсан:

  4

Бүгд:


23

82.6 хувийн саналаар дэмжигдлээ.

Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг хэлэлцүүлэгт бэлтгэх үүрэг бүхий ажлын хэсгийн гаргасан зарчмын зөрүүтэй саналын томьёоллоор санал хураалт явуулав.
Б.Чойжилсүрэн:Ажлын хэсгийн гаргасан, Төслийн 1 дүгээр зүйлийг доор дурдсанаар өөрчлөх:
“1 дүгээр зүйл.2019 оны 10 дугаар сарын 30-ны өдрөөс мөн оны 11 дүгээр сарын 25-ны өдрийг хүртэлх хугацаанд ашигт малтмалыг өөрийн хэрэгцээнд ашигласан, худалдсан, экспортлосон, эсхүл худалдахаар ачуулсан доор дурдсан этгээд нь 2019 оны 11 дүгээр сарын 22-ны өдөр баталсан Ашигт малтмалын тухай хуульд нэмэлт, өөрчлөлт оруулах тухай хуулийн дагуу тухайн хугацаанд хамаарах ашигт малтмалын нөөц ашигласны төлбөрийг тооцож улсын төсөвт төлнө” гэсэн саналыг дэмжье гэсэн санал хураалт явуулъя.
Зөвшөөрсөн:
18

Татгалзсан:

  4

Бүгд:


22

81.8 хувийн саналаар дэмжигдлээ.

Дээрх саналтай холбогдуулан Улсын Их Хурлын гишүүн Ш.Раднаасэд, Б.Баттөмөр нар үг хэлэв.

Б.Чойжилсүрэн:Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг баталъя гэсэн саналыг дэмжье гэсэн санал хураалт явуулъя.
Зөвшөөрсөн:
17

Татгалзсан:

  5

Бүгд:


22

77.3 хувийн саналаар дэмжигдлээ.

Байнгын хороодоос гарах санал, дүгнэлтийг Улсын Их Хурлын гишүүн Б.Баттөмөр Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 45 минут үргэлжилж, 35 гишүүнээс 22 гишүүн ирж, 62.8 хувийн ирцтэйгээр 12 цаг 00 минутад өндөрлөв.  

Тэмдэглэлтэй танилцсан:

ТӨСВИЙН БАЙНГЫН 

ХОРООНЫ ДАРГА




Б.ЧОЙЖИЛСҮРЭН

ЭДИЙН ЗАСГИЙН БАЙНГЫН 

ХОРООНЫ ДАРГА




Ж.ГАНБААТАР


 Тэмдэглэл хөтөлсөн:

 ПРОТОКОЛЫН АЛБАНЫ 
 ШИНЖЭЭЧ





П.ОЮУНГЭРЭЛ
МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ 

ЧУУЛГАНЫ ТӨСВИЙН БАЙНГЫН ХОРОО, ЭДИЙН ЗАСГИЙН

БАЙНГЫН ХОРООНЫ  11 ДҮГЭЭР САРЫН 22-НЫ ӨДӨР 

/БААСАН ГАРАГ/-ИЙН ХАМТАРСАН ХУРАЛДААНЫ  

ДЭЛГЭРЭНГҮЙ ТЭМДЭГЛЭЛ
Б.Чойжилсүрэн: Эдийн засгийн байнгын хороо болон Төсвийн байнгын хорооны гишүүдийн энэ өдрийнхөө амрыг дахин эрье. Хамтарсан Байнгын хорооны гишүүдийн ирц 51.4 хувьтай ирц бүрдсэн тул хамтарсан Байнгын хорооны хуралдааныг нээснийг мэдэгдье.


Байнгын хорооны хуралдаанаар хэлэлцэх асуудлыг та бүхэнд танилцуулъя. 


Ашигт малтмалын тухай хуульд нэмэлт, өөрчлөлт оруулах тухай, мөн Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслүүдийг хэлэлцье. Үндсэн хуулийн цэцийн 2019 оны 4 дүгээр тогтоолтой холбогдуулан боловсруулсан энэ асуудлыг үргэлжлүүлэн хэлэлцье.


Хэлэлцэх асуудлаар ондоо саналтай гишүүд байна уу? Сумъяабазар гишүүн. Сумъяабазар гишүүний микрофон өгье.


Д.Сумъяабазар: Гишүүдэд өдрийн мэнд хүргэе. Ашигт малтмалын нөөц ашигласны төлбөртэй холбоотой, хуулийн нэмэлт, өөрчлөлттэй холбоотой асуудал бас нэлээн олон хоног хуралдаж байна. Ер нь Үндсэн хуулийн цэц дээр бас асуудал үүсээд, үүнээс гараад нөгөө татварыг одоо төлбөрийг давхардуулж оногдуулж байна гэдэг байдлаар бол Цэц дээр асуудал гарсан. Тэгээд энэ эерэг шарх байдлаар тайлж байгаа. Тэгээд ер нь Уул уурхайн яамнаас бол зарчмын байр суурь бас гаргаад энийг ер нь хамтарсан Байнгын хороон дээр санал хураалгаад явуулчихъя гэсэн байр суурьтай байгаа юм. Энэ нь болохоор Сангийн яамтай ч бас ярьсан. Тэгээд Сангийн яамныхан бол бас ялангуяа баяжуулах үйлдвэр болон олборлож байгаа олборлогч дээр авна, баяжуулах дээр авна гээд бас бид нар янз бүрийн л одоо байр сууриуд зөрөөд байгаа. Тэгэхдээ ер нь бол бид нар мэдээж нэг зүйлийг л бас сайн бодмоор байгаа юм ер нь. АМНАТ гэж юу юм бэ гээд. Энэ бол олборлолтын шатандаа л авнаа л гэсэн үг байгаа юм. Тэгэхээр зарчмын зөрүүтэй санал гаргаад энийгээ Байнгын хороон дээр бас нэг хураалгачихмаар байна. 


Б.Чойжилсүрэн: Тэгэхээр ингэнэ. Энэ яасан бэ гэхээр 2019 оны 10 сарын 31 билүү Цэцийн шийдвэр гарсан. Хуралдааны дэгийн тухай хуулиар ажлын 15 хоногийн дотор холбогдох Байнгын хороо энэ асуудлыг хуулийн төслийг боловсруулж, Цэцийн дүгнэлттэй холбогдуулан чуулганд оруулна гэсэн ийм заалт байгаа. 15 хоногийн дотор Эдийн засгийн байнгын хороо оруулчихсан. Гэтэл энэ Ашигт малтмалын тухай хууль маань ийм онцлог хууль юм байна. Монголд ганцхан байгаа. Энэ хуулиараа Ашигт малтмалын тухай хуулиараа ашиглалтын бодлого нь татварын бодлоготойгоо цуг орчихсон. Бусад салбарын хуулиуд болохоор яадаг вэ гэхээр салбарын хууль нь тусдаа, татвар нь бол татварын багц хуулиар зохицуулагдсан ийм харилцаа байгаа юм байна. 


Тэгээд Дэгийн тухай хуулиар заавал Төсвийн байнгын хороо хуралдах ийм шаардлага гарсан. Одоо цаг хэмнэх үүднээс Төсвийн байнгын хороо асуудлаа яриад, Эдийн засгийн байнгын хороонд шууд оруулчихъя гээд хамтарсан шийдвэр, хамтарч хуралдъя гэдэг шийдвэрийг Улсын Их Хурлын даргын зөвлөл дээр гарсан. Тэгэхээр та одоо наад саналын томьёоллоо Сумъяабазар гишүүн ээ, олшруулаад гишүүдэд тараах хэрэгтэй. Одоо санал хураалтууд явна. Түүний төгсгөлд нь одоо энэ хооронд манай Байнгын хорооны гишүүд Сумъяабазар гишүүний саналыг олшруулаад гишүүдэд тараая. Ингээд энэ асуудалтай холбоотой юм чинь ондоо асуудал хэлэлцэхгүйгээр энэ асуудлаараа хаачихъя тэгэх үү. Ингэе, гишүүд өөрсдийнхөөрөө шийдвэр гаргана. 

За хэлэлцээд эхэлье. Одоо ингэнэ. Төсвийн байнгын хороо тусдаа хуралдаад санал, дүгнэлт гаргаад, тэгээд дараа нь танай Байнгын хороо хуралдах ёстой байхгүй юу. Одоо ингээд цаг хожих үүднээс Улсын Их Хурлын даргаас Даргын дэргэдэх зөвлөл дээр чиглэл өгсөн. Хамтраад хуралдчих аа. 

Ажлын хэсэг танилцуулъя. Хүмүүс бухимдаад яах вэ. Дэлгэржаргал Уул уурхай, хүнд үйлдвэрийн яамны Уул уурхайн бодлогын газрын дарга, Мөнхтөр Уул уурхай, хүнд үйлдвэрийн яамны Геологийн бодлогын газрын дарга, Ламжав Уул уурхай, хүнд үйлдвэрийн яамны Хуулийн хэлтсийн дарга, Энхболд Сангийн яамны Хууль эрх зүйн газрын дарга, Тэлмүүн Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга, Мөнхтамир Татварын ерөнхий газрын Хуулийн хэрэгжилтийг зохицуулах газрын дарга, Энхжавхлан Татварын ерөнхий газрын Татварын удирдлага, хамтын ажиллагааны газрын дарга, Цогтжаргал Татварын ерөнхий газрын Татварын орлогын газрын дарга, Болд Татварын ерөнхий газрын Татварын улсын байцаагч, Намчинсүрэн Уул уурхай, хүнд үйлдвэрийн яамны Геологийн бодлогын газрын мэргэжилтэн, Ичинноров Сангийн яамны Төсвийн бодлого, төлөвлөлтийн газрын Төсвийн орлогын хэлтсийн мэргэжилтэн гэсэн ийм ажлын хэсэг байгаа юм байна. 

Та бүхэнд тайлбар уншъя. Монгол Улсын Үндсэн хуулийн цэцийн 2019 оны 10 дугаар сарын 30-ны өдрийн 4 дүгээр тогтоолоор Ашигт малтмалын тухай хуулийн 47 дугаар зүйлийн 47.1 дэх хэсэг, 47.3 дахь хэсгийн 47.3.1, 3.2 дахь заалт, 47.4 дэх хэсэг, 47.5 дахь хэсгийн 47.5.11, 47.5.12, 47.5.13 дахь заалтуудыг хүчингүй болгосон. Монгол Улсын Их Хурлын даргын 2019 оны 224 дүгээр захирамжаар Үндсэн хуулийн цэцийн 2019 оны 10 дугаар сарын 30-ны өдрийн 04 тоот тогтоолтой холбогдуулан Ашигт малтмалын тухай хуульд нэмэлт, өөрчлөлт оруулах тухай хуулийн төслийг боловсруулж, хэлэлцүүлэгт бэлтгэх санал, дүгнэлтийг төсөл боловсруулах үүрэг бүхий ажлын хэсгийг байгуулсан. 

Ажлын хэсгийн санал, дүгнэлтийг Улсын Их Хурлын гишүүн Баттөмөр танилцуулна. Баттөмөр гишүүний микрофон өгье.

Б.Баттөмөр: Монгол Улсын Их Хурлын чуулганы хуралдааны дэгийн тухай хуулийн 311 дүгээр зүйлд заасны дагуу Төсвийн байнгын хороо, Эдийн засгийн байнгын хорооны гишүүдээс бүрдсэн ажлын хэсэг Ашигт малтмалын тухай хуульд нэмэлт, өөрчлөлт оруулах хуулийн төслийг боловсруулсан билээ. 

Эдийн засгийн байнгын хороо ажлын хэсгийн боловсруулсан хуулийн төслийн хэлэлцүүлгээр 2019 оны 11 дүгээр сарын 8-ны өдрийн хуралдаанаа хийж, чуулганы нэгдсэн хуралдаанд оруулсан бөгөөд хэлэлцүүлгийн явцад Улсын Их Хурлын даргаас уг хуулийн төслүүдийг Төсвийн байнгын хороотой хамтран хэлэлцээд санал, дүгнэлтээ чуулганы нэгдсэн хуралдаанд оруулж хэлэлцүүлэх нь зүйтэй гэсэн чиглэл өгсний дагуу ажлын хэсэг хуулийн төслүүдийг дахин хэлэлцэж, төслийн зарим зүйл, заалтыг шинэчлэн боловсрууллаа. Үүнд Ашигт малтмалын тусгай зөвшөөрөл эзэмшигч болон ашигт малтмал дамжуулан борлуулсан этгээд ашигт малтмал худалдсан, худалдахаар ачуулсан тухайн үед татварыг хууль тогтоомжид заасан төлбөрийн баримт үйлдэх, ашигт малтмалын тусгай зөвшөөрөл эзэмшдэггүй этгээдээс ашигт малтмалын худалдан авсан төлбөр төлөгч нь худалдан авсан ашигт малтмалд ноогдох ашигт малтмалын нөөц ашигласны төлбөрийг суутган авах бөгөөд хуулийн дагуу тайлагнаж, төсөвт төлөх гэсэн саналуудыг нэмж тусгасан болно.

Хуулийн төсөл дээрх хоёр зохицуулалтыг нэмж тусгаснаар Ашигт малтмалын нөөц ашигласны төлбөр давхардуулан оногдохгүй байх зарчим хангагдах бөгөөд борлуулалтын шатанд үйлдэгдэх баримт, өмнөх шатанд ногдуулсан болон суутгуулсан төлбөрийн дүнг хасаж ногдуулах, улмаар тусгай зөвшөөрөл эзэмшдэг этгээдээс ашигт малтмал худалдан авахад төлбөр төлөх, суутгах, төлөх, тайлагнах үүргийг тодорхой болгож байна. 

Улсын Их Хурлын гишүүд ээ, 

Ашигт малтмалын тухай хуульд нэмэлт, өөрчлөлт оруулах тухай, Ашигт малтмалын тухай хуульд нэмэлт, өөрчлөлт оруулах, өөрчлөлт оруулах тухай хуулийн дагаж мөрдөх журмын тухай хуулийн төслүүдийн талаарх ажлын хэсгийн танилцуулгыг хэлэлцэн шийдвэрлэж өгөхийг та бүхнээс хүсье. 

Анхаарал тавьсанд баярлалаа.

Б.Чойжилсүрэн: Баттөмөр даргад баярлалаа. Одоо ажлын хэсгээс боловсруулсан хуулийн төслүүдийг та бүхэнд тараасан. Ажлын хэсгийн санал дүгнэлт болон боловсруулсан хуулийн төсөлтэй холбогдуулан асуулт асуух гишүүдийн нэрсийг авъя. Алга байна. Содбаатар гишүүн, Хүрэлбаатар гишүүний нэрийг нэмж оруулъя. Содбаатар гишүүн асуултаа асууя.

Я.Содбаатар: Тэгэхээр энэ Ашигт малтмалын тухай хуульд нэмэлт, өөрчлөлт оруулах тухай ажлын хэсэг Баттөмөр гишүүнээр ахлуулж гарсан. Одоо энэ ажлын хэсэг дээр бид нар яриад, энэ санал оруулаад сая нэгдсэн хуралдаанд оруулчихсан байсан. Одоо энэ нэмж ингээд санал гаргасан гээд ардаа нэр ч байхгүй, ажлын хэсэг ч байхгүй, яг энэ ямар агуулгатай юм орох гээд байна. Би ажлын хэсэгт уул нь байгаа юм сан. Ажлын хэсэг хуралдаагүй. Тэгээд энэ араас нь энэ 47.61, 47.101  тэгээд нэг баахан юунуудыг өөрчлөн найруулах гээд ингээд биччихсэн байх юм. Яг ямар агуулгатай юм орох гээд байна. Ямар ажлын хэсэг оруулчхав аа. Би эхлээд агуулгыг нь ойлгомоор байх юм. Би өөрөө уншаад байна. Тэгээд уншаад уншаад монгол хэлээр сайн ойлгохгүй байна л даа.

Б.Чойжилсүрэн: Содбаатар гишүүний асуултад хариулъя. Энэ иймээ Содбаатар гишүүн ээ. Эдийн засгийн байнгын хороо одоо үндсэн Байнгын хороогоор, холбогдох Байнгын хороогоор, Төсвийн байнгын хороо заавал хуралдаж санал, дүгнэлтээ хүргүүлэх ёстой юм байна. Тэгэхээр энэ саналыг бол Төсвийн байнгын хорооны санал, дүгнэлт гэж ойлгож болно. Энийг бол ажлын хэсгийн түвшинд Уул уурхайн яам, Сангийн яам, Татварын ерөнхий газар энэ ажлын дэд хэсгийн бүрэлдэхүүнд бүгдийг нь зөвшилцсөн. Процессыг нь найруулж, цааш нь тодорхой болгож байгаа юм. Түүнээс биш хуучин та бүхний боловсруулчихсан тэр юутай бол агуулгаар ямар нэгэн зөрчилдөөн байхгүй. 5 санал хураалгана. Төсвийн байнгын хорооноос гаргаж байгаа. Миний бие гаргачихъя тэгвэл. Би тайлбарлаж өгнөө одоо санал тус бүр дээр нь. 

Тэгвэл ингэх үү гишүүд ээ. Баттөмөр гишүүнээс асуух асуулт байхгүй гээд хаачихъя. Одоо энэ 5 саналтай холбогдуулаад ярья. За Содбаатар гишүүн тодруулъя.

Я.Содбаатар: Энийг эсэргүүцээд байгаа юм байхгүй шүү дээ Чойжоо. Хурал удирдах гэж байгаа бол. Энийг чинь эсэргүүцээд байгаа юм байхгүй. Зүгээр ерөнхийдөө ямар агуулгатай юм Төсвийн байнгын хорооныхон оруулаад ирэв ээ. Яг хэний түвшинд энэ яагаад энэ чинь Төсвийн байнгын хорооны санал гэж орж ирэх гэж байгаа бол энэ чинь Төсвийн байнгын хорооны ажлын хэсэг юм уу тодорхой юунаас гараад ингээд орж ирсэн юм уу. Би энэ эхний Ашигт малтмалын 47.61 гэж хэлээд байна л даа. Ашигт малтмалын тусгай зөвшөөрөл эзэмшигч ашигт малтмал дамжуулан борлуулсан этгээд ашигт малтмал худалдсан, худалдахаар ачуулсан тухай бүр татварын хууль тогтоомжид заасан төлбөрийн баримт үйлдэх бөгөөд уг төлбөрийн баримтад ашигт малтмалын нэр төрөл, ангилал, тоо хэмжээ, борлуулалтын үнэлгээ, ноогдуулсан ашигт малтмалын нөөц гэсэн төлбөрийн дүнг тусгасан байна гээд байх юм. 

Ер нь бол бид нар энэ Нөөц ашигласны төлбөрийг тодорхой хэмжээгээр төлөх ёстой шүү дээ. Энийг бүр нойллож болохгүй шүү дээ. Энэ чинь бид нар зөрөө гараад цаашдаа энэ монголын онцлогт тохироод, энийг чинь бас хагас дутуу гадарладаг хүний хувьд бол энэ чинь дотоодын борлуулалт бид нар 2.5-аар явж байна. Гадна талд .../минут дуусав/

Б.Чойжилсүрэн: Содбаатар гишүүний нэмэлт асуултад нэмж хариулъя. Энэ ийм учиртай Содбаатар гишүүн ээ. Энэ ажлын хэсгийн гишүүд дээр Баттөмөр даргаар ахалсан танай ажлын хэсгийн гишүүдийн санал дээр 47.1 гээд нэг заалт оруулсан. Энэ заалт яасан юм бэ гэхээр нөгөө урд нь төлсөн АМНАТ-ыг дараа нь төлөх АМНАТ-аас суутгаж хасаж тооцно гээд. Одоо суутгалын зарчим орж ирсэн байхгүй юу. Суутгалын зарчим орж ирнэ гэдэг чинь одоо Монгол Улсад хоёр дахь ийм татварын нэр төрөл бий болж байгаа юм. Эхнийх нь бол НӨТ. Нөгөө дамжих шат болгондоо түрүүчийнхээ суутгаад явдаг. Энэ л зарчим орж ирсэн учраас энэ хэлбэрийг нь тусгаад АМНАТ нь. Одоо ингээд оруулж байгаа юм. Жишээлбэл, би үйлдвэрлэгч байлаа гэж бодоход миний АМНАТ төлөөгүй бол танд дараа нь нөлөөлөхөөр байгаа байхгүй юу. Тийм учраас одоо НӨТ-ийн Е баримт шиг ийм процессыг нь тодорхой болгож байгаа ийм санал байгаа. Одоо тэгээд заавал Сангийн яамны нөхдүүдтэй ярьсан. Одоо Е баримт байгаа шүү дээ Е баримт шиг одоо ийм программын өөрчлөлт хийнэ. Тэгэхээр ийм одоо падаан бөглөнө гэсэн үг тухай бүрд ийм санал байгаа юм эхний санал. 

Энэ саналуудыг тусгахаар ямар болох талаар та бүхэнд шигтгэсэн юу тараасан байгаа. Одоо шинээр орж байгаа саналууд нь бол тод хараар туссан ийм санал. Хүрэлбаатар гишүүн асуулт асуух уу, больчих уу.

Ч.Хүрэлбаатар: Асууна. Энэ хуулийг 2019 оны 11 сарын 25-ны өдрөөс дагаж мөрдөнө гээд биччихсэн байна л даа. Энэ чинь яг өдөрт 4.6 тэрбум төгрөгийн АМНАТ төлөгдөхгүй байгаа. Өдөрт 4.6 тэрбум төгрөгийн. Тэгээд Татварын ерөнхий газраас надад өгсөн мэдээллээр бол, бүр албан бичгээр хүргүүлсэн мэдээллээр бол энэ 11 сарын 15-ны байдлаар нийтдээ 69.9 тэрбум төгрөгийн АМНАТ төлөгдөөгүй байгаа. Ингээд энэ дээр 11 сарын 25 гэж байгаа бол дахиад 10 хоногийн АМНАТ орж ирж байгаа. Тэгээд 10 сарын 30-аас 11 сарын 25 гээд үзэх юм бол ойролцоогоор нэг 90 орчим тэрбум төгрөгийн АМНАТ төлөгдөхгүй гэсэн үг. Энэ яах юм. Энийг яаж явах юм. Энэ бол Үндсэн хууль  дээр тусгагдсан авах ёстой татвар шүү дээ. Ард түмний мэдэлд байдаг төрийн өмч гэдгээр нь. Хэрвээ энэ мөнгө орж ирэхгүй бол төрд учруулсан хохирол гэдгээр энэ эрүүгийн хэрэг үүсгээд л явна. Тэгэхээр энэ мөнгө яах юм. Яагаад тэр 10 сарын 30-аас нь эхэлж авахгүйгээр яахаараа Страта мэтийн ийм компаниудад энэ дээр ер нь хөнгөлөлт чөлөөлөлт өгдөг юм. Энийг асуух гэсэн юм. 

Б.Чойжилсүрэн: Болчхов уу Хүрэлбаатар сайд аа, хариулъя. Энэ хуулийг 2019 оны 11 дүгээр сарын 25-ны өдрөөс эхлэн дагаж мөрдөнө гэдэг ийм зарчмын зөрүүтэй саналын томьёолол та бүхэнд тараасан. Энэ бол одоо 25-ны өдөр л батлагдах байх гэж бодоод баримжаалж ингэж байгаа юм. Харин таны яриад байгаа хүчингүй болсон заалтаар 2019 оны 10 дугаар сарын 30-ны өдрөөс мөн оны 11 дүгээр сарын 25-ны өдрийг хүртэлх хугацаанд ашигт малтмалыг өөрийн хэрэгцээнд ашигласан, худалдсан, экспортолсон, эсвэл худалдахаар ачуулсан дор дурдсан этгээд нь 2019 оны 11 дүгээр сарын 22-ны өдөр баталсан Ашигт малтмалын тухай хуульд нэмэлт, өөрчлөлт оруулах тухай хуулийн дагуу тухайн хугацаанд хамаарах ашигт малтмалын нөөц ашигласны төлбөрийг тооцож, улсын төсөвт  төлнө гэсэн ийм саналыг Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийн талаар дагаж мөрдөх хуульд нь ийм санал оруулахаар байгаа юм. Процессын хувьд. Тамгын газраас хуулийн хувьд зөрчилгүй батлахын тулд Дагаж мөрдөх журмын тухай хуулийг дагаж гаргах ондоо шаардлага үүсэж байгаа юм. 

Тэгэхээр таны яриад байгаа шиг энэ төлөхгүй асуудал үүсэхгүй гэж бодож байгаа. Раднаасэд гишүүн. Раднаасэд гишүүний микрофон өгье. Одоо асуулттай гишүүд байна уу. Кнопоо дараад.

Ш.Раднаасэд: Дагаж мөрдөх нэмэлт, өөрчлөлт оруулах тухай хуулийг дагаж мөрдөх журмын тухай хууль гэж ингэж явах юм бол 10 сарын 30-аар хязгаарлагдахгүй ээ. Энэ дахиад 3 сарын 26-ны өдөр нэмэлт, өөрчлөлт оруулж, ашигт малтмалын хуулийг аваачиж өгсөн зөв үү. Одоо энэ дагаж мөрдөх хуулийг чинь дахиад Цэцээс аваачиж өгөөд 3 сарын 26-аас гэж эхэлж тооцох ёстой. Хууль хүчин төгөлдөр болсноос хойш татвараа төлсөн аж ахуйн нэгжүүд төлөхгүй гэж юм явна. Ийм юм руу очуулах гээд байна л даа энэ чинь. 

Б.Чойжилсүрэн: Раднаасэд гишүүн ээ. 3 сарын 26-ны өдрөөр баталсан энэ хувилбар чинь Цэц дээр унасан. Давхардуулан авч байна гэдэг ийм логикоор унасан юм байна лээ. Тэгэхээр яг 3 сарын 26-ны тэр юуг нь яг тэр байдлаар нь сэргээхгүй байгаа учраас энэ хууль чинь одоо бид нар 11 сарын 22-нд батлах юм уу, 25-нд батлах юм уу цаад талын хугацаа.

Ш.Раднаасэд: Үгүй харин тийм, дагаж мөрдөх хууль байна шүү дээ миний ойлгож байгаагаар. Дагаж мөрдөх хуулийг зөвхөн 10 сарын 30-аас хойшхыг нь ингээд 11  сарын 25-ны өдрийнх нэг сарын хугацааг яачхаж байна шүү дээ, хөнгөлчхөж байна шүү дээ зөв үү. Тэгвэл 3 сарын 26-аас 10 сарын 30-ны хооронд татвар төлчихсөн нөхдүүд чинь бид нар тэгвэл яагаад төлөх ёстой юм гээд ингээд дахиад маргаан үүснэ. Эх захгүй юм руу оруулчих гээд байна шүү дээ энэ чинь. 

Б.Чойжилсүрэн: Хүрэлбаатар сайд аа. Энэ асуудалд нь тайлбар өгөөдөх. 11 сарын 30-аас өмнөх асуудалд нь. Хүрэлбаатар сайдын микрофон өгье.

Ч.Хүрэлбаатар: Ажлын хэсэг хэрвээ би буруу зөрүү хариулбал тодруулна биз. Энэ татвар давхардуулж авч байсан юм ерөөсөө байхгүй байхгүй юу. Угаасаа энэ хууль дээрээ татварыг давхардуулж авахгүй ээ гэсэн өгүүлбэртэй. Засгийн газраар батлагдсан журам дотроо давхардуулахгүй авах тэр процедурын зүйлийг энд тусгаж оруулаад баталчихсан. Ингээд хэрэгжээд явж байсан заалт. Гэтэл Цэц дээр болохоор давхардуулж авч байна гээд би бол лоббиндоо автагдсан гэж үзэж байгаа. Страта гэдэг компанийн эрх ашигт нийцүүлж. Тэгээд шийдвэр гаргачихсан байхгүй юу. Түүнээс биш аж ахуйн нэгжүүд давхардуулаад төлж байсан зүйл ерөөсөө байхгүй. Тэгэхээр би 3 сарын тэр хэднээс хойш тэр янз бүрийн асуудал бол үүсэхгүй болов уу л гэж бодож байна. Давхардуулж төлж байсан зүйл бол байхгүй. Тэгэхээр одоо яг энэ ажлын хэсгээс оруулж ирсэн саналаар 10 сарын 30-аас хойшоогоо ороод явчих юм бол одоо гэдгээрээ бичигдчих юм бол энэ дээр асуудал байхгүй. Давхардуулж авч байсан тохиолдол байхгүй ерөөсөө. 

Б.Чойжилсүрэн: Ингэе гишүүд ээ, нэг нэгээрээ ингээд санал гаргаад байхгүй. Асуулттай гишүүд байвал одоо нэрсээ нэг өгчих. Дараа нь хаая. Тэгэхгүй бол энэ эцэс төгсгөлгүй юм болох юм шиг байна горимоо барья. Оюунхорол гишүүн асуулт асуух юм уу. Оюунхорол гишүүний нэрийг оруулаад Оюунхорол гишүүнээр, Оюунчимэг гишүүний нэрийг оруулаад ингээд хаалаа шүү асуултаа. Оюунхорол гишүүний микрофон өгье. Та ирцэд ороогүй байна шүү дээ. Дахиад. Орчихлоо. Оюунхорол гишүүний микрофон өгье.

Д.Оюунхорол: Баярлалаа. Хүрэлбаатар сайдын саяын яриад байгаа энэ өдөрт 4.5 тэрбум төгрөг ашигт малтмалын АМНАТ-аас орохгүй байна, нийтдээ одоо ингээд 10 сарын 30-аас хойш 90 тэрбум төгрөг татвараас чөлөөлөгдчих гээд байна. Тийм учраас энийг одоо арилгаж өгөөч ээ гээд яриад байгаа саналыг одоогийн Төсвийн байнгын хорооны ажлын хэсгийн гаргасан санал бол шийдвэрлэх бүрэн боломжтой болчихсон юм байна гэж бид нар ойлгоод байна шүү дээ. Одоо тэгж санал өгөх гэж байгаа шүү дээ мөн биз дээ энэ чинь. Одоо өөрөөр хэлбэл тэр 10 сарын 30-ны өдрөөс мөн оны 11 сарын 25-ны өдрийг хүртэлх хугацаанд ашигт малтмалыг өөрийн хэрэгцээнд ашигласан, худалдсан, экспортолсон эсвэл худалдахаар ачуулсан дор дурдсан этгээд нь 2019 оны 11 сарын 22-ны өдөр баталсан Ашигт малтмалын тухай хуульд нэмэлт, өөрчлөлт оруулах тухай хуулийн тухай хугацаанд хамаарах Ашигт малтмалын нөөц ашигласны төлбөрийг тооцож, улсын төсөвт төлнө гээд ингээд энэ хууль батлагдчихаар маргаан байхгүй болчхож байгаа юм байна гэж ойлгож байгаа одоо мөн үү. 

Ч.Хүрэлбаатар: Тийм ээ.

Б.Чойжилсүрэн: Оюунчимэг гишүүн асуултаа асуу. Болих уу.

М.Оюунчимэг: Би ганцхан юм асуучихъя. Энэ Сумъяа сайд, Сангийн сайд хоёрын юмаа нэгтгэх хэрэгтэй. Одоо ингээд хэвлэл, мэдээллийнхэн чинь байж байна. Буруу ойлголт өгөөд хэрвээ үнэхээр 2.5 тэрбум хилээр гарч байхад энийг нөгөө хасаад явдаг бол давхар төлж байгаа юм бол байхгүй байна гэж жишээ нь ойлгогдохоор байгаа байхгүй юу. Энэ үнэхээр үнэн юм уу, худлаа юм уу. Эсвэл үнэхээр тэр шат шатанд нь аваад байгаа хэр нь энд болохоор ингээд Сумъяа сайдын яриад байгаа аж ахуйн нэгжүүдийн нуруун дээр хүнд ачаалал үүрүүлээд байгаа юм уу гэдэг яг тодорхой бодит юмыг тэр Сангийн яамныхан юм уу, Уул уурхайн яамны өгөхгүй бол хоёр сайд нь суучхаад ингээд хоёр өөр юм яриад байж болохгүй шүү дээ. Тэгээд бид нар энд шийдвэр гаргах гээд байдаг. Өөрөөр хэлбэл энэ хуулиар нэмэлт, өөрчлөлтөөрөө шинэ юм одоо орж ирж байна шүү дээ. Яагаад вэ гэвэл тэр 11 сарын 25-ны өдрийг хүртэлх хугацаанд 30-аас 25-ны өдрийг хүртэлх хугацаан дахь тэр юу бол шинэ хуулиараа нэмэлт, өөрчлөлтөөрөө зохицуулагдана гээд энэ нь орж ирж байгаа юм байна шүү дээ. Тэгж ойлгож болох уу.

Б.Чойжилсүрэн: Оюунчимэг гишүүн ээ, та бол мэдээллээс жаахан хоцорсон байх шиг байна. Энэ бол одоо ингээд Улсын Их Хурлын бүрэн эрх байхгүй юу энэ чинь ер нь. Хуульд өөрчлөлт оруулах нь. Тийм учраас Улсын Их Хурал ажлын хэсэг байгуулаад, ажлын хэсэг нь засгаас санал авсан юм байна, авахгүй байсан ч болох ёстой. Энэ Улсын Их Хурал ажлын хэсэг байгуулсан Баттөмөр гишүүнээр ахлуулсан ажлын хэсэг байгуулсан. Тэгээд энэ ерөнхийдөө ер нь ойлголцоод явж байгаа гэдгийг хэлье. Ингээд санал хураая гишүүд ээ. Гишүүд асуулт асууж, хариулт аваад дууслаа. Одоо зарчмын зөрүүтэй санал гаргах Төсвийн байнгын хорооны гишүүд байна уу. Энийг Төсвийн байнгын хорооны санал давхар Эдийн засгийн байнгын хороогоор цаг хожих үүднээс хамтраад хуралдуулж байгаа гэдгийг та бүхэнд хэлье.

1 дэх саналыг хураалгаж эхэлье. Төслийн 1 дүгээр зүйлд доор дурдсан агуулгатай дараах хэсэг нэмэх.

47 дугаар зүйлийн 47.61 дэх хэсэг. 47.61. Ашигт малтмалын тусгай зөвшөөрөл эзэмшигч болон ашигт малтмал дамжуулан борлуулсан этгээд ашигт малтмал худалдсан, худалдахаар ачуулсан тухай бүр татварын хууль тогтоомжид заасан төлбөрийн баримт үйлдэх бөгөөд уг төлбөрийн баримтад ашигт малтмалын нэр төрөл, ангилал, тоо хэмжээ, борлуулалтын үнэлгээ, ногдуулсан ашигт малтмалын нөөц ашигласны төлбөрийн дүнг тусгасан байна. Санал гаргасан миний бие Чойжилсүрэн. Санал хураалт явуулъя. Дэмжье гэдгээр.

Санал хураалтад 16 гишүүн оролцож, санал 76.2 хувиар хоёр Байнгын хороо хоёулаа дэмжлээ. 21 гишүүн орсон уучлаарай. Оролцсон байна.

2 дахь санал хураалтаа явуулъя. Төслийн 1 дүгээр зүйлд доор дурдсан агуулгатай дараах хэсэг нэмэх.

4/47 дугаар зүйлийн 47.111 дэх хэсэг. Ашигт малтмалын тусгай зөвшөөрөл эзэмшдэггүй этгээдээс ашигт малтмал худалдан авсан энэ хуулийн 47.1.3-д зааснаас бусад төлбөр төлөгч нь худалдан авсан ашигт малтмалд ногдох ашигт малтмалын нөөц ашигласны төлбөрийг суутган авах бөгөөд 47.10, 47.11-д заасны дагуу тайлагнаж төсөвт төлнө. 

Асуулт байна уу гишүүдээс. Энэ нөгөө давхцуулахгүй гэдгийг улам тодорхой болгож байгаа юм. Төлөхгүй байгаа хүмүүсээс нөгөөдөх экспортлогч нь суутган авч төлнө гэсэн ийм. Өөрөө төлчхөж байгаа юм. Гэхдээ энэ суутгалын процессыг нь бол нарийвчилж байгаа санал. Дэмжье гэдгээр санал хураалт явуулъя. 

Б.Жавхлан: Найруулгын хувьд нэг санал байна. 

Б.Чойжилсүрэн: Жавхлан гишүүний микрофон өгье.

Б.Жавхлан: Энийг нэг би буруу ойлгосон байж байж магадгүй шүү. Тэгвэл хэлээрэй. Энэ найруулгын хувьд ингэчихсэн байх юм. 47.1.3-д зааснаас бусад төлбөр төлөгч нь суутган авах бөгөөд гээд тиймээ. Тэгэхээр төлбөр төлөгчөөс суутган авах биз дээ. Би тэгж ойлгоод байх юм. Төлөгч нь суутган авах гэхээр. Ойлгохгүй байх юм.

Б.Чойжилсүрэн: Энэ ийм байхгүй юу. 47.1.3 гэхээр Монголбанк дээр алт тушаадаг шүү дээ. Тэгэхээр Монголбанк 2.5 хувийг нь АМНАТ-ийг нь суутгаж аваад үлдэгдэл төлбөрийг нь нөгөө тушаасан этгээдэд олгож байгаа.

Б.Жавхлан: Тэгээд төлөгчөөс байхгүй юу тэгэхээр чинь. 

Б.Чойжилсүрэн: Одоо ийм байхгүй юу. Одоо экспортлогч аж ахуйн нэгж байна шүү дээ бичил уурхай эрхлэгчээс авчхаж байгаа юм. Нөгөөдөх нь АМНАТ-ийн тайлан өгөхгүй. Тэгэхээр тэр АМНАТ-ийн тэр хүнээс суутгаж одоо АМНАТ-ийн тайлан төлөх үүргийг экспортлогч дээр нь суутгаж байна өөрөө. Тийм гэсэн үг. Татварын хуульд тийм юм суутгах үүрэг байгаа. Гишүүд ойлгосон бол санал хураалтаа явуулчих уу. Дэмжье гэдгээр санал хураалт. 

Санал хураалтад 22 гишүүн оролцож, 20 гишүүн дэмжээд, 90.9 хувиар санал дэмжигдлээ. Гишүүдэд баярлалаа.

3 дахь санал. Одоо энэ хоёр санал дэмжигдсэнтэй холбогдуулаад техникийн саналууд гэж ойлгож болно. 

3.Төслийн 4 дүгээр зүйлийн 47.6 дахь хэсгийн 47.3.1, 47.3.2, 47.4, 47.5-д гэснийг 47.11, 47.2, 47.3, 47.5, 47.51, 47.7-д гэж, бишээ 47.51 гэж тэгээд саналд авчхаад 47.7-д гэж гэснийг хасаж, хуулийн 47 дугаар зүйлийн 47.6 дахь хэсгийг доор дурдсанаар өөрчлөн найруулах:

47.6. Ашигт малтмалын нөөц ашигласны төлбөрийн хувийг тооцох, төлбөр ногдуулах, тайлагнах, төлөх журмыг Засгийн газар батална. Санал гаргасан ажлын хэсэг, Чойжилсүрэн. Санал хураалт. 

Санал хураалтад 22 гишүүн оролцож, санал 90.9 хувиар дэмжигдлээ.

4 дэх санал байна. Төслийн 3 дугаар зүйлийн 3 дахь заалт буюу 47.7 дахь хэсгийн хувь хэмжээнээс хамаарч гэсний дараа энэ хуулийн 47.61-д заасан төлбөрийн баримт болон 47.111-д заасны дагуу  суутган ногдуулсан тайланг үндэслэн гэж нэмэх. Санал гаргасан ажлын хэсэг, Чойжилсүрэн. Санал хураалт.

Санал хураалтад 23 гишүүн оролцож, санал 91.3 хувиар дэмжигдлээ.

5 дахь санал. Төслийн 6 дугаар зүйлийг доор дурдсанаар өөрчлөх:

6 дугаар зүйл. Энэ хуулийг 2019 оны 11 дүгээр сарын 25-ны өдрөөс эхлэн дагаж мөрдөнө. Санал гаргасан ажлын хэсэг, Чойжилсүрэн, Санал хураалт.

Санал хураалтад 23 гишүүн оролцож, санал 87.0 хувиар дэмжигдлээ. 

Дахиад нэг санал байна тусдаа. Уучлаарай, алдаа гаргаж байна. Байнгын хорооны хуралдаанаар дэмжигдсэн саналуудыг төсөлд бишээ энэ чинь юу вэ.

Энэ Ашигт малтмалын тухай хуульд нэмэлт, өөрчлөлт оруулах тухай хуулийн төслүүдээр ажлын хэсгийн саналуудыг хурааж дууслаа. Санал гаргах гишүүд байна уу. Ж.Бат-Эрдэнэ гишүүн асууя.

Ж.Бат-Эрдэнэ: Сая энэ саналууд хураагдаад дууслаа. Энэ зарчмын хуулийн төслийн талаарх зарчмын зөрүүтэй саналын томьёолол гээд ороод ирлээ. Энэ Эдийн засгийн байнгын хороогоор урд өмнө нь орж ирээд бид нар чинь нэг батлаад явчихсан саналууд байгаа шүү дээ. Тэр саналууд чинь яах юм. Тэр чинь хүчингүй болох юм уу, яах юм. Хүчингүй болгож санал хураачхаад тэгээд одоо үндсэндээ ингээд ороод ирэх юм бол давхар хоёр зүйл орж ирээд мөргөлдөөд байх шиг байх юм. 

Б.Чойжилсүрэн: Бат-Эрдэнэ гишүүний асуултад хариулъя. Түрүүчийн та бүхний хураачихсан санал байгаа шүү дээ. Түүнийг хүчингүй болгоогүй. Энэ тэр саналууд дээр нэмээд саяны 5 санал хураалтыг хураалгаж байгаа. Тэгээд энэ нэмсэн 5 санал хураалтыг дэмжигдсэн тохиолдолд ямар хэлбэртэй болох вэ гээд шигтгэсэн хувилбарыг та бүхэнд тараасан байгаа. Тэр Бат-Эрдэнэ гишүүнд аваачиж өг. Ондоо саналтай гишүүн алга уу. Ондоо саналтай гишүүд байхгүй бол саналаа. Бат-Эрдэнэ гишүүн.

Ж.Бат-Эрдэнэ: Ийм байгаа шүү. 47.1 дээр энэ Үндсэн хуулийн цэц дээр очсоныхоо хувьд би нэг тайлбар хийгээдэхье. Тайлбар хийгээдэхье. 

Ашигт малтмалын нөөц ашигласны төлбөр төлөгч нь доор дурдсан үйл ажиллагаанд бүх төрлийн ашигт малтмалын борлуулалтын үнэлгээнээс ашигт малтмалын нөөц ашигласны төлбөрийг энэ хуулийн 47.7-д заасны дагуу давхардуулалгүй ноогдуулж улсын төсөвт төлнө гээд энэ Эдийн засгийн байнгын хороогоор орсон санал явж байна. Тэгээд 47.11 худалдсан, худалдахаар ачуулсан нэг, 47.12 дээр экспортолсон, 47.13 дээр өөрийн хэрэгцээнд ашигласан, өөрөөр хэлбэл АМНАТ гэдэг энэ татварыг худалдан, худалдахаар ачуулсан, экспортолсон, өөрийн хэрэгцээнд ашигласан гээд ингээд яг нэг төрлийн татварыг 3 шатлал дээр нь авахаар энэ заалт чинь дахиад орж ирж байгаа шүү. Би энийг протоколд зүгээр би протоколдоо тэмдэглүүлээдэхье. Яагаад вэ гэхээр тэнд очсоны хувьд. Тэгэхээр энэ хэрвээ агуулгаараа өөрчлөгдөөгүй зүгээр хойшоогоо ингээд дараалчихсан байсныг нь доош нь зэрэгцүүлээд орж ирсэн гэж Цэц үзэх юм бол дахиад асуудал үүснэ. Энэ асуудал үүсээд бид нар 11 сарын 25-аас хойш хууль үйлчлээд явдаг. Дахиад хориг тавьсан тохиолдолд дахиад бид нар нэг ийм хана мөргөсөн байдалд дахиад орно шүү гэдгийг л би бас хэлэхийг хүссэн юм. Баярлалаа. 

Б.Чойжилсүрэн: Бат-Эрдэнэ гишүүн. За саналтай гишүүд байхгүй байгаа юм уу. Саналтай гишүүд байхгүй бол одоо саналаа хаалаа шүү. Одоо ингээд Байнгын хороо санаачилж байгаа учраас Ашигт малтмалын тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлгээр нь баталъя гэсэн ийм горимын санал гаргаж оруулчих уу. Ямар. Тэр чинь тусдаа дараа тусдаа хууль. Энэ хуулиа зүгээр явуулаад олон дахин буцсанаас нэгэнт л анхны хэлэлцүүлэг үргэлжилж байгаа учраас анхны хэлэлцүүлгээр нь баталчихъя. Дэмжье гэдэг санал хураалт явуулчихъя. Байнгын хороо оруулж байгаа учраас ганцхан хэлэлцүүлгээр батлах горимтой. Өөрөө санаачилж байгаа учраас.

Санал хураалтад. Зарчмын зөрүүтэй санал байхгүй байхгүй юу. Сая ажлын хэсэг зүгээр өөрчлөн найруулсан. 23 гишүүн оролцож санал 82.6 хувиар дэмжигдлээ. 

2 дахь хуулийн төсөл. Дагаж мөрдөх журмын тухай хууль дээр санал хураалт явуулъя. Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төсөлтэй холбогдуулан зарчмын зөрүүтэй санал гаргах гишүүдийн нэрсийг авъя. Байхгүй байгаа юм уу гишүүд ээ. Гишүүдээс байхгүй бол ажлын хэсгээс байгаа юм байна. Ийм санал байгаа юм байна гишүүд ээ. Энийг хураалгачихъя. Дараа нь та гаргачих.

Төслийн 1 дүгээр зүйлийг доор дурдсанаар өөрчлөх:

1 дүгээр зүйл. 2019 оны 10 дугаар сарын 30-ны өдрөөс мөн оны 11 дүгээр сарын 25-ны өдрийг хүртэлх хугацаанд ашигт малтмалыг өөрийн хэрэгцээнд ашигласан, худалдсан, экспортолсон, эсхүл худалдахаар ачуулсан доор дурдсан этгээд нь 2019 оны 11 дүгээр сарын 22-ны өдөр баталсан Ашигт малтмалын тухай хуульд нэмэлт, өөрчлөлт оруулах тухай хуулийн дагуу тухайн хугацаанд хамаарах ашигт малтмалын нөөц ашигласны төлбөрийг тооцож улсын төсөвт төлнө гэсэн ийм санал байгаа юм. Энэ нөгөө хугацаагүй байсан юмыг одоо зөрөөгийн нь гаргаад яг тодорхой болгож байгаа хийдэл гаргахгүй гэсэн санал шүү. Санал гаргасан ажлын хэсэг. Санал хураалт. 

Санал хураалтад 22 гишүүн оролцож, санал 81.8 хувиар дэмжигдлээ. 

Раднаасэд гишүүн саналаа гаргах уу. Раднаасэд гишүүний микрофон өгье.

Ш.Раднаасэд: Бид нар ингээд ерөнхийдөө нэг тийм төсөв батлах ёстой, орлого дээр тусчихсан гэдэг нэг ийм цаг хугацааны юман дотор ороод энийг маш хурдан явчихлаа шүү. Ер нь энэ ашигт малтмалын нөөц ашигласны татварыг бид нар их сайн тооцож бодож хийх ёстой байсан юм миний харж байгаагаар. Ер нь татвар өөрөө нэг хэдэн төрөл байгаа байх. Энэ татварынхан байгаа бол мэдэж байгаа байх. Өмчөөс авч байгаа тийм үү, бүтээгдэхүүнээс авч байгаа Онцгой албан татвар ч гэдэг юм уу, ашгаас, орлогоос гээд. Энэ ашигт малтмалын нөөц ашигласны татвар гэдэг бол аль нь ч биш. Энэ бол газрын эзний тухайн улс өөрийнхөө баялгийг ямар үнээр үнэлж, ямар ашгаа улсдаа үлдээх вэ гэдэг тийм л бодлого. Тэгээд энийг давхардууллаа, давхардуулаагүй гэдэг ийм яриа хөөрөөн дунд оруулаад ингээд явуулчихлаа. 

Миний санаа бол бид нар түүхийгээр нь гаргаж байгаа дээр нь өндөр тавиад, бүтээгдэхүүн болгоод боловсруулаад гаргаж байгаа дээр нь арай бага тавиад, ингээд нэг ийм хоёр ангилалтай л юм явчих юм бол болчих юм шиг харагдаад байна. Энд нэг жаахан баялаг бүтээдэг гэдэг юм уу, нэг ажлын байраа нэг жаахан нэмэгдүүлсэн тийм хэлбэрийн юмыг. Тэгэхгүйгээр өнөөдөр энэ төсөвтөө баталчихсан, тэрний орлого дээр тусчихсан учраас төсвийг яаралтай ёсчлох ёстой гэдэг ч юм уу ингээд нэг цаг хугацааны хайчинд ороод, тэгээд сүүлдээ энэ бүгдээрээ ч ашигт малтмал судлаач болчхов уу, энэ Ерөнхийлөгчийн тамгын газрын дарга, Сангийн сайд хоёрын хоорондын юм хэвлэлээр нэг жаал яваад энэ дундаас хурдхан гаргах гээд нэг олон юм зэрэгцээд ингээд хийчихлээ дээ. Ер нь бол ухаж аваад гарч байгаагаас нь бага биш ихийг авах тусмаа л бид нарт сайн байгаа юм. Одоо энэ топ 100 аж ахуйн нэгж гэдгийг хар аа. Татвар төлж байгаа. Хамгийн их орлого олж байгаа учраас хамгийн их татвар төлж байгаа юм. Энэ дотор хэд нь энэ ашигт малтмалын компаниуд байна. Нийт татварын орлогын чинь хэдэн хувь нь ашигт малтмалаас орж ирж байгаа билээ. Энийгээ бид нар тооцож байж энэ Монгол Улсад би хариулт авах гээгүй байна. Зүгээр миний санаа. Тэгж бодож уул нь энийгээ хийсэн бол энэ улсад бид нарт ер нь хэрэгтэй байсан юм даа гэсэн ийм бодол байгаа юм. 

Хоёрдугаарт одоо ингээд дагаж мөрдөх гээд нэг ийм хууль явчихдаг. Энэ чинь тэгээд 3 сарын 26-аас хууль хэрэгжиж эхэлсэн. Тэрнээс хойш 10 сарын 30-ны хооронд Цэцийн шийдвэр гарахаас өмнө авчихсан татварууд дахиж гарч ирээд тэр нь дахиж Цэц дээр очиж мөргөлдөөд ингээд ийм юмны эхлэлийг л бид нар тавьчих вий дээ л гэж болгоомжлоод байна. Тэгээд тийм давхардал байхгүй л гээд байна. Давхардал байхгүй байсан юм бол яагаад тэр аж ахуйн нэгжүүд төлөхгүй, яагаад хэрүүл хийгээд өнөөдөр тэгвэл 10 сарын 30-аас 11 сарын 25-ны хоорондхыг нь чөлөөлчихье гээд ингээд ийм дагаж мөрдөх ийм жижигхэн хууль хийгээд явах ёстой юм. Энэний чинь цаана тэгвэл дахиад төлчихсөн аж ахуйн нэгжүүд дахиад л гарч ирнэ. Тэгвэл тэрийгээ буцаан суутгаж тооцно ч гэдэг юм уу ингээд бас Цэц рүү бас л нэг өргөдөл бариад энэ дагаж мөрдөх журмын хууль чинь өөрөө очиж унах вий дээ. Энэ бол зүгээр санал шүү. 

Б.Чойжилсүрэн: Санал байна. Баттөмөр гишүүн нэмээд санал хэлье дээ.

Б.Баттөмөр: Энэ асуудал бол Эдийн засгийн байнгын хороогоор ороод шийдэгдсэн асуудал шүү дээ. Буцаад л Төсвийн байнгын хороо хэлэлцэж, хамтарч хэлэлцэхээр ингээд л нэг юм яваад байна шүү дээ. Шийдэгдсэн асуудал. Тэгээд нэг тойроод янз бүрийн юм оруулаад ингээд яваад байгаа байхгүй юу. Сая одоо Раднаасэд бол бас чухал юм ярьж байна шүү дээ. Тувт татвар төлөгчийн хэд дэх нь, хэд нь одоо ашигт  малтмалын компани байдаг юм. Энэ нийт татварын орлогын хэдэн хувь нь энэ ашигт малтмалаасаа орж байна гэж. Тэгтэл нийт татварын орлогын 24-хөн хувийг л одоо манай ашигт малтмал олборлогчид л нийлүүлж байгаа шүү дээ. Үлдэж байгаа 75.2 хувь нь уул уурхайн бус салбарын улсууд төлж байна. Тэгэхээр бид нар энэ баялгийн менежментээ ер нь Монгол Улс төрийн бодлогоор их зөв хийхгүй бол ашигт малтмалын бус салбарын улсууд нь 75 хувь төлөөд байдаг, ашигт малтмалынхан болохоор 24-хөн хувь төлдөг. Өглөөнөөс хойш ингээд л энэ яриад байгаа юмнууд чинь одоо их ойлгомжтой  юм л тойрч яриад байгаа байхгүй юу. Тийм учраас энэ дээр бол асуудал бол байхгүй. Энэ ингээд явдгаараа явна. Өнөөдрийг хүртэл давхардуулаад төлчихсөн юм юу ч байхгүй. Ийм л байгаа юм. 

Б.Чойжилсүрэн: Саналтай гишүүд байхгүй. Санал хураалтаа дуусгая. Санал хураалт явуулж дууслаа. 

Байнгын хорооны хуралдаанаар дэмжигдсэн саналуудыг төсөлд тусган төслийн эцсийн хувилбарыг бэлтгээд нэгдсэн хуралдаанд оруулна. Яг энэ саяны дэмжигдсэн саналуудыг шигтгэсэн хувилбарыг та бүхэнд тараачихсан байгаа. Одоо нэг л санал гэсэн үг шүү. Энэ одоо Төсвийн байнгын хорооны санал, Эдийн засгийн байнгын хорооны санал гэж байхгүй. Эдийн засгийн байнгын хорооны саналаараа явна. Төсвийн байнгын хороо өөрөө саналаа гаргаад Эдийн засгийн байнгын хороонд сая хүргүүлээд бид нар хамт шийдчихлээ гэдгийг та бүхэнд хэлье. 

Ашигт малтмалын тухай хуульд нэмэлт, өөрчлөлт оруулах тухай хуулийг дагаж мөрдөх журмын тухай хуулийн төслийг батлуулахыг дэмжье гэдэг томьёоллоор санал хураалт явуулъя. Гишүүд ээ, санал хураалтад орчхоод. Дэмжинэ. 

Санал хураалтад 17 гишүүн оролцож, санал 77.3 хувиар дэмжлээ. 

Хуулийн төслүүдийн талаар хамтарсан Байнгын хороодоос санал гарна. Нэгдсэн чуулганд Баттөмөр гишүүн танилцуулах уу. Хуулийг төслийг хэлэлцэж дууслаа. 
Байнгын хороодын хамтарсан хуралдаанаар хэлэлцэх асуудал дууссан тул хуралдаан хаасныг мэдэгдье. Гишүүдэд баярлалаа. 

Дууны бичлэгээс буулгасан:








Д.ЭНЭБИШ /ГЭРЭЭТ/

